
پيش در آمد

هنر ، زبان گوياي بشر است و شعر ظريف ترين احساس هنر ...
براستي كه شعر يكي از ظريف ترين و در عين حال رساترين هديه خدا براي انسانهاست . اگر 
شعر نبود و شاعري وجود نداشت ، آنگاه خيلي چيزها دگرگون مي شدند . و شايد زبان احساسات 
و عواطف انسان بكلي لال مي نمود . اگر با شمشير و تفنگ مي توان معدود انسانهايي را مطيع 
خود ساخت ، شعر بدون خونريزي مي تواند تمام جهان و جهانيان را تسخير نمايد و همه را مطيع 
خود سازد . براستي كه هيچگاه نمي توان براي شعر حدود و مرزي قائل شد . شعر جنون كلمات 
است در مغز شاعر و آغاز تحولي است انقلاب گونه در خون و رگ انسان . شعر سرمنزل مقصود 
و خواستگاه بلند پروازانه ترين احساسات بشري است . شعر زيباترين تمثيل جزئي ترين نعمتهاي 
خداوندگار است و شعر جاودانه ترين آواز تاريخ است . شعر چهارچوبي است براي بيان حماسه ، 
تغزل ، فلسفه ، مدح و هزاران موضوع ديگر . شعر محترم است و مقدس . شعر عبادت است و 
شاعر بنده مخلص خداست . شعر نواي التماس است و نماز شكر به درگاه ايزد پاك . و او پذيراي 

مخلص ترين بندگان خويش است . 
اين اثر ناقابل را به پيشگاه تمامي دلاور مردان عرصه عمل و شهادت ، نيز به محضر شاعراني 
تقديم مي كنم كه با اشعارشان بيت بيت زندگي كرده اند و تمام وجود خويش را در ميان مصراع 

هاي زيبايي دل نوشته هايشان جاي گذاشته اند . 

بابك قوجا اوغلونون قلمينه بير باخيش

بابك قوجازاده كي شعر ائله جه ده نثر يازيلاريندا قوجا اوغلو تخلص ائدير 1365 نجي ايل ده تبريز 
شهرينده آنادان اولموش دور . حال حاضر ده گرافيك و سايت طراحليغي هابئله      بيلگي سايار 
ساحه سينده تلاش ائدير . قوجا اوغلو ايستر يئني سربست ايسترسه ده كلاسيك شعرين چئشيتلي 
قاليب لرينده اؤزونو سيناغا چكير ، لاكين آرتيق سربست شعر يازماغا ماراق گؤسته رير . اونون 
شعرلري ائله جه ده باشقا يازيلاري اؤلكه نشرياتيندا ، خصوصي ويژه نامه لرده هابئله اينترنت اوزه 

رينده دفعه لرله نشر اولونوب موفقيتله قارشيلانميشدير . 

او بيلگي سايار ساحه سينده مهارتله چاليشاراق مختليف سايتلار طراحليق ائديب ، وب اوستونده 
نشر ائتميشدير . او جومله دن دونيادا بيرينجي دفعه اولاراق اؤزلليكله شهريار شرفينه آچيلميش  
فارسجا ، توركجه هابئله باشقا ديللي وب سايتي ني دا تاسيس و مديريت ائدير . يورولمادان مختلف 
علمي ، ادبي ساحه لرده خصوصيله آذربايجان اينجه صنعت شعر        ساحه سينده چاليشير . اونون 
شعر ديلي آذربايجان ادبي ديليندن باجاريقلا بارلانار كن اؤزل تبريز ديلي دير . تبريزه گوونمك ، 
تبريزه آرخالانماق ، تبريزي اوركدن ايسته مك           قوجا اوغلونون بوتون يازيلاريني احاطه 
ائدرك صاف   ـ صاديق ، صميمي تبريز احوال ـ روحيه سيني يازيلاريندا عكس ائتديرير . آنجاق 

اونون سربست شعرلري بعضاً قوشمالاري آرتيق اوخوجونون ديققت نظريني جلب ائدير :

محبت كؤرپه دير ياپيش اليندن

بوراخسان بير آن دا يولون آزاجاق

محبت قلم دير ، محبت يازار

ياپيشسان سنين چون شعرده يازاجاق ...

او دوغرودان دا محبته اينانير ، محبت سيز حياتي جانسيز حس ائدير . بير سؤزله دئسك ياشاديغي 
كيمي يازير . شعري ايسه سئوگي وطن شعري دير آنجاق اؤزلليكله سئوگي اونون شعرينين تمل 
داشي دير . آذربايجان گؤزلليك لريندن ايلهام آلاراق ، اؤز آنا ديلينده اولان باياتيلار ، ناغيللار ، 
مثل لر هابئله آتالار سؤزو اونو آرتيق ماراقلانديرير . وطن قئيدينه قالماق ، اونا قايغي كئشليگي بو 

سئوگي شاعري نين شعرينده آيدينجاسينا دويورلور :



بوراسي تبريز

بوراسي منيم اوتاغيم

بوراسي سنسيزلييي باغيرديغيم يئر

بوراسي منيم اؤزگور دؤولتيم

بوراسي ...

منيم اؤز اوتاغيم .

سؤز آخارليغي ، كلمه لرين موسيقي سي شاعرين مهارتيني گؤسته رير . محبته اينام ، اؤزگورلويه 
سايغي ، تهلوكه سيز ياشاييشا ، صلح ، امن ـ آمانليغا ، اينسانين گؤزل خاصيتلرينه دوغرو گئدير 
عكسينه اولاراق ايكي اوزلولوگه پيس خاصيتلري مشق ائدنلره ، هر شئيي      پولا ساتانلارا ، 
اؤزلرينه شيرين حيات ايسته ييب اؤزگه لرين حياتينا ايسه زهر قاتانلارا اوركدن نفرت ائدير هابئله 

وجدانيني آييق ساخلاماغا تلاش ائدير :

بيلمزديم سئوگيني پولا ساتارلار

شيرين ـ شيرين باشي آتيب ياتارلار

محبتين موطلق داشين آتارلار

باغيشلا سئوگيليم ، سهو ائله ميشديم ...

نن  تؤره  ليكدن  پرست  پول  دا  اجتماع  لاكين   ، ياناشير  حؤرمتله  مناسبتلره  اينساني  بوتون  او 
عئبجر ايشلره اوركدن يانير ائله جه ده اجتماع نين دور ـ دولاشيق غير انساني ، اخلاق سيزليق 

مناسيبتلريني آجي بير زهرلي گولوش له تنقيد ائدير :



گؤزلري قاپ قارا

بير آزدا خومار

ساچلاري گور ها گور

آخان شلاله

دوداقلار آل ـ الوان

لاله لر كيمي

حئييف كي پولوم يوخ

آلام او قيزي !!!...

بابك قوجا اوغلونا آرتيق  نائلييتلر آرزو ائديريك . اولسون كي اونون شعر باغچاسي اورك آچان 
سئوگي چيچكلري ايله دائماً بزكلي اولسون .

باغيشلا سئوگيليم 

دئييرديم بو سئوگي مين ياشا دولار
دئييرديم گؤزلرين منيم كي اولار
سانيرديم اولماسام اوره يين سولار

باغيشلا سئوگيليم ، سهو ائله ميشديم

بو دونيا باشيما نه لر گتيردي
عؤمورلوك سئوگيني ، گونه بيتيردي

هارداسا كدري منه يئتيردي
باغيشلا سئوگيليم ، سهو ائله ميشديم

من سنه ، سن اؤزگه سؤزه ايناندين
سن ايناندين منسه بو اودا يانديم
او قدر يانديم كي آخيردا آنديم ...

باغيشلا سئوگيليم ، سهو ائله ميشديم



لئيلي – لئيلي دئين چوخدور دونيادا
بو سؤزدن قولاغي توخدور دونيادا
اينانمازديم سئوگي يوخدور دونيادا

باغيشلا سئوگيليم ، سهو ائله ميشديم

بيلمزديم سئوگيني پولا ساتارلار !
شيرين شيرين باشي آتيب ياتارلار !

محبتين مطلق داشين آتارلار !
باغيشلا سئوگيليم ، سهو ائله ميشديم

گؤزلريم سئچه نمير قاراني آغدان
دنيزي ساحيلدن ، دره ني داغدان
آلماني ايتيرن او ياشيل باغدان

باغيشلا سئوگيليم ، سهو ائله ميشديم

فيكريمه گلمزدي آيري ياشاماق
اليني اليمدن بيردن بوشاماق

هدرميش سنين چون وفا داشيماق
باغيشلا سئوگيليم ، سهو ائله ميشديم

ايندي كي گئديرم اوزاق ائللره
نغمه ني آستاجا سؤيله تئللره

يامان آلدانميشديم قيزيل گوللره
باغيشلا سئوگيليم ، سهو ائله ميشديم

اوره يي آلوودور ، اود دور بابكين
تانيشلاري يامان ياددير بابكين
عؤمرو اولدو ايندي برباد بابكين

باغيشلا سئوگيليم ، سهو ائله ميشديم



دلي كؤنلوم

اوجا اوجا داغلار آشير
عاشيق ساياق نغمه قوشور
سني گؤروب بيردن چاشير
دلي كؤنلوم ، دلي كؤنلوم

حادثه لر اوزه رينده
خوش دور منه دردسرينده

يازيب عؤمور دفتريمده
دلي كؤنلوم ، دلي كؤنلوم

اللريني توتان دا من
تئللرينده باتان دا من
ياتماياجاق ياتاندا من

دلي كؤنلوم ، دلي كؤنلوم

بير گون گلر گولرسن سن
گؤز ياشيمي سيلرسن سن
نئجه سئويب ، بيلرسن سن
دلي كؤنلوم ، دلي كؤنلوم

اوزاناجاق يوللار سنه
داريخاجاق قوللار سنه
بابك قوربان اولار سنه

دلي كؤنلوم ، دلي كؤنلوم ...



سنه ساري

گؤزلريني
اووجونا سيخ

ياد گؤزونه ساتاشماسين
يايليغيني

چك اوزونه
ياناقلارين شئه چكيب دير .

اللريني
اوشاق كيمي
داليندا گيزلت

بيردن توتان اولار 
اليندن آمان ...

اوره يين يورولماسين موطلق
دؤز ...

لاپ بو داغلارين داليندان ،
لاپ دنيزلرين اورتاسيندان ،

لاپ بئله شهريمين 
چيراقلي گئجه لريندن

قورتولوب 
سنه ساري

قاچاجاغام ...



او گلدي ... (تقديم به روح پرفتوح حضرت امام خميني كه بزرگترين انقلاب عصر بدست او اتفاق افتاد)

سونرادا سينديلار
بوتون دووارلار

سونرادا تاپداندي
دوستاقلي چاغلار

سونرادا يوللارا
گوللر دوزولدو

او گلدي ، نغمه لي
باهار ـ ياز كيمي ...
او گلدي ، نغمه لر

گؤيه اوجالدي
دمير مسلسله 
گوللر تاخيلدي

او گلدي مين ايلين
حسرتي بيتدي

دومانلي گونلرين
سونو يازيلدي ...
او گلدي لاله لر

داغا سپيلدي
او گلدي تبريزيم

يامان سئويندي ...
او گلدي سونرادا
بوتون شعيرلر ،
سطير سطير
هاراي اولدو

هاي اولدو ...
يامان قارالميش دي

قارا بختيميز
او گلدي گؤيلرده

گونش دوغولدو ...



بيزدن سونرا گلن لر ...
با ياد دلاور مرداني كه چه در صحنه دفاع و چه در صحنه سازندگي با جان و دل كوشيدند ...

قوي ائشيتسين بو دونيايا گلن لر
پاي وئريريك بو تورپاغي سيزلره

بيز قوجاليب اؤلوب گئتسك يقين كي
سيزلر آرخا دورماليسيز بيزلره

بو توپراقدا آلما بيتر ، نار بيتر
دسته دسته قيزيل گوللر ياشايار

بو توپراغا قوللوق ائتسز اورك دن
اوزون ايللر توپراق شن جه ياشايار 

ناموسون دور ، شرفين دير بو توپراق
ويجدان سيز دير اؤز يوردونو ترك ائدن

اؤز يوردونو قورو ، ياشات ايلقاري
آيدينليغا چاتار ظلمت دن گئدن



وطن پارا دئييل ، وطن پول دئييل
بو داغلارين هر كسسه يي وطن دير
وطن اويون دئييل ، وطن سؤز دئييل

وطن كي سن دئييل ، وطن نه من دير

وطن كلمه دئييل پوزا هر گلن
هر كيشي نين قابار الي وطن دير

وطن شهرت دئييل ، وطن سوي دئييل
بو سؤزلري اؤزو بيلن وطن دير

گؤزل بير سؤز دئميش آتا باباميز
يولچو مطلق يول اوستونده گرك دير

آغلاماقلا ، هايلاماقلا اينان كي
اؤز يوردونو ياشاتماق بير ديلك دير

وطن دردي سنين دردين اولوب سا
كولونگونو گؤتور آختار توفنگي
آبادلا هر قاريش باغي باغچاني

خور باخانين گؤزونه تاخ فيشنگي

ياشاياجاق ، اوندا يقين گوله جك
سنين الين ياشاداجاق وطني

سيزدن سونرا نسيللرده گلجك
ائده جكلر قبله داشي چمني ...

قوي ائشيتسين بو سؤزلري كؤرپه لر
وطنداش دير سوي آدينيز بو گوندن
سيزي تبريك ائدير بوتون قونچالار

سئوينه جك هامي بو خوش دويون دن !...



غم يئمه ...

بوتون كيبريتلر 
شئه چكسه لرده

ياغيشدا سؤنسه ده
اودلار ، اوجاقلار
ايت ، بات اولسادا

چاخماق داشلاري ؛
غم يئمه ،

اوره ييم آليشير هله ...



ايچيمي يئيير ...

ايچيمي يئيير چاي قاشيقيلا
سني بيرگون ايتيرمك قورخوسو
ايچيمي يئيير پوسته بادام تك

آل الوان دوداقلارينين 
قان قوخولو
هيجانلاري

ايچيمي يئيير 
دال با دال

سحره كيمي
گؤزلرينين قاپ قارا

گوللو ياستيغي ...



سئوم سني ...

من ايسته رم سئوم سني
ماهني ماهني ، دوداق دوداق

من ايسته رم سئوم سني
تئز اؤتوشن يازدان ايراق

من ايسته رم سئوم سني
چمن ده كي چيچك كيمي

هردن جومام خيالينا
بير خوش رنگلي ديلك كيمي

من ايسته رم سئوم سني
قانداللانان ديليم كيمي

ياساق اولوب بو سئوگيميز
يازيق يازيق ائليم كيمي

من ايسته رم سئوم سني
كلمه كلمه شعيرلرله

بوردان سيزه بير يول تاپام
سئوگي آدلي سئحيرلرله

من ايسته رم سئوم سني
گل بو كؤنول سنين اولسون

اولورسا قويما سئوگيليم
واراقلاريم ياشا دولسون

من ايسته رم سئوم سني
اهئي اويان نه ياتميسان ؟
يالنيز قويوب مني آخشام

گونش تك تئلده باتميسان
من ايسته رم سئوم سني ...



گل

بو گئجه 
بير شعريم باغيرير سنه ،

سوسما گل ...
آياقلارينا دؤشنديييم 
چيچكلرين خطرينه ،

گل ...
مزارلارين قاپالانميش

تابوتلارينا بنزت اوره ييمي
و سانسور اولموش

اؤلولرين ديلي كيمي لال .
بير هيتلر هئيكلينه

بنزر دوروشوم .
سانجيلميش يوللارا

بوم بوز باخيشلاريم ،
گل ...

اينسان ائولادي !

بير آزدان قورولاجاق
دار آغاجلاري

گلمه سن 
آسا بيلجكلر مني

ساده جه ...
اوتراجاغين آياغيم آلتدان

بوشا گئتمه يي قدر 
و بلكه ده 

قاه قاه گولجكلر
بير جنازه اؤنونده

كيشي لر ...
توپورنده اولاجاق

اوزومه اوندا !!!
گل ...



بير آزدان
تئلئفونلار ايشدن دوشه جك
سيملر دولاشاجاق آياقلاريما
آرخانجا قاچا بيلمه يه جه يم

قارالداجاقلار مني ...
گونش باتاجاق

دورمادان بير آن
شاه گؤلوده

گولوستان باغيندا
بلكه ده لاپ

بيزيم حيطين كرديسينده 
آه ...

سئوگيليم ! 
گئجه لر مني بوغمادان
يوللار بؤيله اوزانمادان

قيزلار ساچيني يولمادان
آلدانمادان

يارالانمادان
دايانمادان

گل ...
يانيما بو گون .



آنارسان مي سن ؟

بير ايستكان ايستي 
دادلي چاي قدر ،

دورمك قدر ،
يئمك قدر ،

بوز قدر ،
قاشيقلاردا يئرلشن او

آش قدر 
سني سئومه ييمي 
آنارسان مي سن ؟

دوداغيندا
هئي سوزولن بال قدر

گؤزلرينده بير گئجه ليك 
آي قدر

اينجه اينجه بارماق قدر
ايز قدر

سني سئومه ييمي 
آنارسان مي سن ؟



ماهني لاردا دوشوندويوم 
سؤز قدر
نغمه قدر
شعير قدر
ياز قدر

تئز اؤتوشن
پاييز قدر ، گوز قدر
سني سئومه ييمي 
آنارسان مي سن ؟

خاطيره ميز ياشاياجاق
فصيللر

گون گئده جك 
اؤتوشه جك بو ايل لر .

تاپداناجاق عؤمرو بويو ساحيللر
او ساحيل ده
بير داش قدر

دوز قدر
سني سئومه ييمي 
آنارسان مي سن ؟

قلم قدر ،
كاغيذ قدر ،

ناز قدر !
دوستاق اولموش
او تئللرده ساز قدر

كيتاب قدر 
بو يازديغيم 

سؤز قدر 
سني سئومه ييمي 

آنارسان مي سن ؟ ....



آلام او قيزي !

گؤزلري قاپ قارا
بير آزدا خومار

ساچلاري گور ها گور
آخان شلاله

دوداقلار آل الوان
لاله لر كيمي

حئييف كي پولوم يوخ
آلام او قيزي !!!



ايكي بؤلك ...

گل سئير ائدك گئجه لري
اولدوزلاري ياري بؤلك
رسام كيمي كوچه لرده
آياق ايزي رسيم له يك

گل قورتوللاق
ساعات لاردان

آي ايشيغين باشا چكه ك
اولدوزلاري زئيتون كيمي

آغزيميزدا دادين امك
گل بير آزچا سرينله يك

فواره لر هاراييندا
سونرا بير آز 
نغمه دئيك

سؤنمز يانان چيراقلارا
گل گئجه ني ياري بؤلك

گيلاس گيلاس
باشا وئرك

سئوگي ميزي گيزلتمه يك
بيز ، سئويريك گئجه لري !

آرخا دوراق پيشيك لره
آديملاياق كوچه لري

گل هر نه يي ياري بؤلك
لاپ دا بئله بو يوللاري
گل وارليغي بؤلوشدورك
ياماق ياماق اوره ييم تك

گل بو شعري 
ايكي بؤلك ...



دنيز تك

دنيز تك گؤيلري 
باغرينا باسيب

ساحيلي اؤزوندن اوزاق ائديرسن ...



حيات

سونرا ساعات
ايكي اولدو .

سن گلمه دين 
منسه ...
بوراخ

حيات ازلدن بئله ايميش ...



سئوگي داشي

نه آياغيما چالدي
نه باشيما سالدي

بو سئوگينين داشين
قارنيما باغلادي
مني شاه گؤلوده

سويا توللادي گئجه ...

سحر پوليس لر 
بير اؤلو تاپديلار !...



اونودا بيلمه ديم !

اونودورام
اونودورام
اونودورام

اه ...
يئنه ده اونودا بيلمه ديم سني .

مامامامامامامام ااااااااونونونونونونونونودوددودودودودودوووورورورورور
اااااااااوونونونونونونونووودودودودودودوروووروروورورامامامامامام اا
مامامامامامامام ددوددودوددودودوورورورور ااااونونونونونونونون
مممم وووورورورورور ووووو وو
ا ن ااااااا



سني سئوديم

من بو گئجه اؤله جه يم
سنسيز دئمه گوله جه يم
سنى جانان بيله جه يم

سنى سئوديم ، سئوه جه يم ...

كاماندادير ناله سسيم
سازيمدادير غم هوسيم
سينماقدادير دار قفسيم

سنى سئوديم ، سئوه جه يم ...

اوره ييمين پارچاسى سان
سن درديمين چاراسى سان

گؤزلريمين قاراسى سان
سنى سئوديم ، سئوه جه يم ...



ساوالاندا قالار گؤزوم
دنيزلره ياغار سؤزوم

باخ ! تبريزده ياشار ايزيم
سنى سئوديم ، سئوه جه يم ...

سن يانديريب منى گئتدين
منه ظولوم ـ جفا ائتدين
ايندى يئنه گليب يئتدين

سنى سئوديم ، سئوه جه يم ...

داريخسام من گلرسن مى ؟
گؤز ياشيمى سيلرسن مى ؟

منى هئچ سن ديلر سن مى ؟
سنى سئوديم ، سئوه جه يم ...

حئيران قالديم من سؤزلره
باختيم كيمى او گؤزلره
بابك دوشر بو ايزلره

سنى سئوديم ، سئوه جه يم ...



يئنه او دوزده ...

يئنه او دوزده گؤروشه يديك
يئنه ده منيم چون سن

دسته ـ دسته قيزيل گوللرى وئريدين
من باخيب گؤزونه وورولايديم

و سن جومايدين
قوجاغيمدا كى تكلييين

ان ديرلييينه ...
يئنه او دوزده گؤروشه يديك

بير دوداق "سئويرم" ماهنى سيلا بئله
و سنين گؤزلريندن چاغلايان

آرازلارلا بئله
ياشايايديق آن به آن

عؤمروموزون
ياز چاغلارينى .

يئنه ده ...
يئنه ده او دوزده

كؤنلومو سانجاقلالايديم
سنين الينه

بير گون گئتسه يدين دئيه
ائله او دوزلرده اؤليديم

يئنه او دوزده گؤروشه يديك
يئل اسه يدى

و تئللريندن دوزه ياييلايدى
پرده ـ پرده هاوالاريميز
كؤنلومون چيرپينديسيلا
اؤزومو سنده ايتيرمكله

بير دلى كيمى هارايلاريملا
گؤروشه يديك كئشكه

آدديم ـ آدديم گزديييميز او دوزلرده يئنه ...



آيريليق
( بيزي قويوب ، اؤزلري يك كؤچن شهيدلره ... )

گؤزومه دؤيولدو آياق ايزلرين
گئدنده سؤيله دين : گلجه يم من !
اؤتوشدو فصيللر ، سوووشدو ايللر

جنت دن دويمادين ، دويانمادين سن

گئدنده سب سرين يئللر اسيردى
بوتون آخار چايلار گؤزومده جوشدو

آيريليق نغمه سين سنين دالينجا
ساچيمدا يئللرين كامانى قوشدو

ايللردى سنسيزم ، ايللردى سنسيز
كؤچموسن يانيمدان گلن دئييلسن
بيليرديم من يازيق بيليرديم اوندا

عؤمورلوك گئديرسن ، قالان دئييلسن

هر كسين دونيادا مين آرزى سى وار
منيم كى مين دئييل ، بير دير ديله ييم

آختاريب گزه رم اوزون يوللارى 
الين دن توتماق دير منيم گره ييم

آيريليق چتين دير نه اولار گولوم
هيجرانين باغرينى گل ياراق ايندى

قوووشوب اوفوق ده آغ دورنالارا
دوم دورو گؤيلره ياراشاق ايندى ...



سات مني

سنسيزلييين دولدو كؤنول ائويمه
داغدا باتان گونشلره آت منى 
نغمه لريم آليشيردى سينه مده
قلم لره ، كاغيذلارا قات منى

قار ياغيردى سنسيز اولان كؤنلومه
اود چاخيردى قانداللانان ديليمه
سارا اؤزون باغشليردى سئليمه
ماهنى دولو دوداقلارا دارت منى

شهر من سيز و من ده سن سيز ياشاديق
آيريليق لا ، يالنيزليقلا قوشايديق
غملى غملى بير گؤزلرده ياشالديق
شهرده كى چيراقلارا سات منى



ايكيميز

سپيلميش يوللارا آياق ايزيميز
دوراقلاردا قالدى بيزيم گؤزوموز

كيتابلارا كؤچدو بو گون سؤزوموز
بو سئوگى يه بويون ايديك ايكيميز

حسرتيميز داغا دؤندو داش اولدو
اينتيظاردان گؤزلريميز ياش اولدو
اؤتوشدو يازيميز بيردن قيش اولدو
بو سئوگى يه بويون ايديك ايكيميز

خاطيره لر چلنگى دير بو سئوگى
مئشه لرين پلنگى دير بو سئوگى

حياتيمين خوش رنگى دير بو سئوگى
بو سئوگى يه بويون ايديك ايكيميز



سني مندن ...

سنى گؤردوم هر رؤيادا
ياشا دولدوق بو سئودادا

آييرانماز بو دونيادا
سنى مندن منى سندن

اوزاق دوشمز ديله ييميز
قيشدا سولماز چيچه ييميز
هر دن سورار اوره ييميز
سنى مندن منى سندن

اؤتوشه جك ايللر بيردن
گول آچاجاق سولان يئردن

آختاراجاق بيزى هر دن
سنى مندن منى سندن

موغاملاردا تار دينه جك
حزين حزين اينله يه جك
شعرلر بيزى دينله يه جك

سنى مندن منى سندن



گؤزليم

سنـى آختارمادا حس ائتمه ده هر آن گـــؤز ـ اليــم
سنى هــر سئوديييم آن دان داها سئوديم گؤزليــــم
تانرى وئرميشدى بوتــــون كيمــلره بير سونلا ـ ازل
اس منيـم ســون چاغيما اى منيــم ايلكيم ـ ازليــم
سنى مــــن يازماميشام ماهنـــى لارا ، نغمه لــــره
گل يازيل عؤمرومه اى نغمه لى شعـــريم ، غـــزليم
دور جوشاق قاپ ـ قارا دار گون ده گونش دوغـرو يولا
دور منيم قانلى سؤزوم ، پاسلى سازيم ، تك ، اؤزه ليم
كيمســـه سالمــازدي منــي دارماداغين احوالاتــــا
ســـون زامان سالـــدى منى اودلارا تكجه اؤز اليــم
بابكـــــم ، خان چــــوبانام بؤيله كـــرم تك يانانام
سرخوشـــام من او قدر كى داها سانمام دوزه ليـم !...



سئوه جه يم 

بير ايكى اولسا ،
ايكى اوچ اولسا ،
اوچ دؤرد اولسا ...

بئله جه دايانمادان 
گليب اؤتوشسه

هفته لر ،
آيلار ،
ايللر ؛

يئنه ده سنى سئوه جه يم 



محبت

سن دئمه محبت گول دور ، چيچك دير
محبت اودونا يانانلاردا وار

گؤروب سه ، سئويب سه ، ياشاييب سادا
بعضاً ايلقارينى دانانلاردا وار

محبت سكه دير ، ايكى اوزو وار
بير اوجو گولسه ده ، او بيرى آغلار
ايللرجه اينسانى خوش دا ياشادسا

بير آن دا ان چيرپار اوره يى داغلار

محبت اوخشايار داغا ، چمنه
پاييزلى ـ يازلى دير اونون هر آنى

محبت آخارلى آراز كيمى دير
بورولقان يئرى دير اونون هر يانى

نه دئييم ، نه دئييم ، نه دئييم نه لر
كرمى يانديران محبت اولدو

چيچكلر آچيردى او باهار چاغى
ندنسه يئل اسدى ، قونچالار سولدو

محبت كؤرپه دير ياپيش اليندن
بوراخسان بير آن دا يولون آزاجاق

محبت قلم دير ، محبت يازار
ياپيشسان سنين چون شعرده يازاجاق

محبت سنين دير ، محبت منيم
محبت دونيانين ان خوش دادى دير

محبت كينه يه باريشماز نيفرت
محبت نيفرتين بيرجه يادى دير ...



شاعير اولاجاغام 

ثانيه لرين قاطاريندا
ايتيرميشم سني 

سس سيز ، سس سيز
اؤتوشن دويغولاريم تك

ايندي ايسه اللريم
هارايا دوروب
بير آزدان ،

شاعير اولاجاغام ...



اللرينده ايتيرميشم دونيامي ...

يازميشام سئوگيمي گونشه ، آيا
چكديييم آغريلار ، توتوشماز سايا
آنجاق كي راضييام سن وئرن پايا

ياشاتماق ايسترم هر آن سئودامي 
اللرينده ايتيرميشم دونيامي ...

صاباحيمي دونه نيمده ايتيرديم 
عؤمرو گوندن گونه باشا يئتيرديم

گنجليييمي اللرينده ايتيرديم
ياشاتماق ايسترم هر آن سئودامي 

اللرينده ايتيرميشم دونيامي ...

سنسيز منه بو دونيا بير قفس دير
سنله اولماق ان شيرين بير هوس دير

آيريليغا فيكير ائتمك ابس دير
ياشاتماق ايسترم هر آن سئودامي 

اللرينده ايتيرميشم دونيامي ...



وطنيم 

بير گون گلر
اوجا اوجا سس ايله

باغيرارام ، هارايلارام : وطنيم !
شهيدلرين مزارينين داشينا

جيزيقلارام ، من يازارام : وطنيم !
سطير – سطير وارليغيمدير پوزولوب
ديديم ديديم كيمليييمدير توز اولوب

پوتون پوتون آياق آلتدا ازيليب
او چؤللرين لالاسي دير 

وطنيم ...



مني ياز

مني او يوللارين سونونا
مني ساپ ساري يارپاقلارين

سون آنلارينا
مني سندن آييران

ثانيه لرين
دؤيونتوسونه ياز ...

آديمي اؤيرنمك 
چوخ چتين دئييل

اوره ييم ال چاتماز 
بير قالا دير ... يوخ
سنين كيمي ياخينام

اؤزونه هر آن
لاپ ائله

دووار بير قونشونوز منم 
هئي ...



ايكيميزده داريخاريق هر گئجه
سن اوتاغيندا

منسه ...
تبريزين دولان با دولان كوچه لرينده

ايكيميزده آغلاريق
سن ياستيغيني قوجاقلايار كن

منسه ...
بوتون خياوانلاري

ايچيمه اودوب ... نسه ...
گؤزلرين دوم دولو
شعرلريم كيمي
مني اولدوزلارا

مني ياغيشلي اؤتوشن بولودلارا
مني تام سينيق كؤرپولرين 

آخارينا ياز ...
مني تام نيسگيل داشييان

آزادليق آختاران
يئتيم – يئتيم دوغولان 

كؤرپه لرين 
آلين يازيلارينا ياز ؛

مني ...

مني ...
مني ياز !!!...



بير كوچه يدي ...

بير كوچه يدي ، بير پئجره ، بيرده سن 
اؤتوشرديم كوچه نيزدن هر گئجه 

بير آي كيمي بزنميش دين باخاردين
هئچ بيلمزدين وورولموشام من نئجه ...

بير كوچه يدي ، بير گئجه يدي ، بيرده من
يالنيز يالنيز اؤتوشرديم او يئردن

گؤرمه ينده تكجه سني بير گئجه
اود توتارديم ، آليشارديم يئريمدن

بير كوچه يدي ، بير اوزون يول ، بيرده من
آدديملارديم رؤيالاري سنينله

هر چيراغي تونقال سانيب تويومدا 
رقص ائدردين قاپي قاپي منيم له

بير كوچه يدي ، بير پنجره ، بيرده من
ساعاتلار فيرلاندي آنجاق گلمه دين

آغلاديمدا باغيرديمدا سئوگيليم
بيرجه منيم گؤز ياشيمي سيلمه دين 

بير كوچه يدي خوشبخت اولدو بي گلين
كؤچوردولر سئوگيليمي او گئجه

گلين اولموش ، سئوينيردي او دورنا
بيلمه ييردي آليشيرام من نئجه

بير گئجه يدي ، بير كوچه يدي ، بيرده من
قار ياغيردي آديملارين اوستونه
اؤتوشوردو اوره ييمدن فصيللر

تانري دورموش طالعيمين قصدينه

بير كوچه يدي ، بير كوچه يدي ، بير كوچه ...



گئديرم

صاباحسيز آنلاريمي
آدديملاييرام سني گؤرمه دن
دوداق – دوداق اوخونورسان

سطيرلريمين قاپ – قارا
اونودولموش كلمه لرينده

اؤلوم قوسورام
زامانين سرحدسيز ثانيه لرينه 

ايچيمي يئييرم
بير قاشيق مايونئز سوس لا ...

گؤزلرينه ساغليق وئريرم
بو سون ايچگيمدير واللاه ...



يامان اونودولموشام سنسيز
اوشاقليغيمدا اويناديغيم

دار – دودوك كوچه لر كيمي .
حياتيمي آدديملاييرام بو آخشام

باشماقلاريمدا
تويدور سنسيز !
بو سون آنلاردا

بارماقلاريمدا گولور سنه
قاه – قاه

جئبلريمه دولور
كيلومئترلر ، ساعاتلار

گئديرم ...
گئديرم زامانين اوچروم آنلارينا

داريخساندا ...
باغيرساندا ...

لاپ بئله بولاق – بولاق آغلاساندا
بوشانمالييام تام بوشلوقلاردان ...

بو گئجه ...
ياتمادان

اولدوزلاري ساي .
سحر ...

دويونجا ياتاجاقسان 
منسيز

ياتاغيندا
ايلان چالميش

بير كؤرپه كيمي !...



اونوتما ...

الينده وئرديييم گول
سولوب ، گئدندى

دوداقدا بال گولوش
كسيب ، اؤتندى
بو دونيا فيرلانيب
باتيب ، ايتندى

منى سئودييينى ،اونوتما گولوم !



 

تئز اؤتن چاغلاردا
قالدى هوسيم

هايقيرديم  ، باغيرديم
دوندو نفسيم

آنجاق اوزاقلاردان
ائشيتسن سسيم ،

منى سئودييينى ،اونوتما گولوم !
 

من سنه سئوگى يوخ ،
وطن دئميشم .

من سنى دونيالار 
بويو سئوميشم

من سنى سئومكده 
جاندان كئچميشم

منى سئودييينى اونوتما گولوم !

 يئل گليب قوپارسا
گولو اليندن

ساچلارين اويناسا
اسن يئل ايله

مين ايل ده گليب ـ گئدسه
اؤتسه بو گوندن

منى سئودييينى ،اونوتما گولوم !



اوتاغيم

بوراسي تبريز
بوراسي مينلر ائو آراسي

منيم اوتاغيم
و آرخاسيندا اوتوردوغوم
بيلگي ساياريم منيم ...

بوراسي منيم اؤزگور دؤولتيم !!!
ائله بورادان يازارام 
مكتوبلاريمي سنه

هر گئجه
بوتون موتورلو پوستچولاردان ،

مكتوب آپاران گؤيرچينلردن اوزاق ...
ائله بورادان يازارام

بوتون سؤزلريمي سنه
هر گئجه ...

بوراسي منيم اوتاغيم
بير آز تؤر – تؤكونتو 

بير آز رمانتيك
بلكه بير آزدا

سنسيزليك له دولو !!!



هه ...
بوراسي منيم ...
اوره ييمي بعضاً

بوشالدارام بيلگي سايارين هاردينا
بعضاً ده 

مكتوبلاريما جالانار اوره ييم .
گول ده گؤنده ره رم سنه هر زامان .

هه ...
بوراسي منيم اوتاغيم 

بوراسي منيم چون
تبريزين گؤبه يي

بوراسي سنسيزلييي باغيرديغيم يئر
بوراسي منيم اؤزگور دؤولتيم

بوراسي ...
منيم اؤز اوتاغيم !!!...



شهيد آتا

پنجره اؤنونده
دايانميشدي او ...
گؤزلري يوللارين
سونون گزيردي

گؤز ياشي يولارا 
ياغان ياغيش تك
قيرميز ياناقلارين 
اوستون بزيردي

پنجره اؤنونده 
دايانميشدي او ...
بير آزدان آتاسي
يولا دوشوردو

آتاسي گئديردي
نه بيلسين بونو 

او گئدر گلمز يوللارين 
يولچوسو ايدي



باخديغي يوللاري 
آتا آياغي

آدديم – آدديم بزيردي
گونشه ساري

دنيزله ساحيلين پيچيلديلاري
او آتان آدديما 

بير مارش چاليردي
بير آزدان آتاسي

گونشه باتيب
بونون گؤزلرينده 
گونش ده باتدي

آتاسي گئتميشدي
اوزاق يوللارا

او يوللار آتاسين 
گئري وئرميردي

ايندي ده داريخسا 
اوره يي هر دن
پنجره داليندا
گونشه باخار

گونشين اودونو 
سوندورمك اوچون
گؤز ياشين اوفوقه

يوللارا سارار

داريخسا اوره يي
ايندي ده هردن
ساحيلين ناغيلين

دنيزه دئير
يوللارين سونونو 

آختاران گؤزلر
ايندي ده هر آخشام

يوللاري گزر ...



سني سئومك اوچون

تبريزين يوللارين كئچيب بير آندا
سني سئومك اوچون گلديم اوزاقدان

اليمده كي قيزيل گوللر ديل آچير
سني سئومك اوچون گلديم اوزاقدان

گلديم كي سؤيله يم سنه سؤزومو
هارايلايام هم باغيرام اؤزومو

گلديم قوربان وئرم ايكي گؤزومو
سني سئومك اوچون گلديم اوزاقدان

گلنده تبريزين گؤزون ياش آلدي
او ماوي گؤيلري بيردن قاش آلدي

اوره ييم دنيزده سويا بوشالدي
سني سئومك اوچون گلديم اوزاقدان

يالان سؤزه هئچ آليشماز اوره ييم
محبت دير داييم منيم گره ييم

سن سن منيم تك سئوديييم ديله ييم
سني سئومك اوچون گلديم اوزاقدان ...



باغيشلاما بيزلري ...

سني قويوب ياد ائللرده ياشاساق
اؤزگه لره بير جوت كامان قاش اولساق
وطن اوچون بير اوره يي داش اولساق

باغيشلاما باغيشلاما بيزلري

آنا دئييب هر يئته نه وورولساق
ياد الي له ائويميزده قورونساق

سني سئومك اوچون بير گون يورولساق
باغيشلاما باغيشلاما بيزلري

نغمه ميزه سؤز قاريشسا بيلمه دن
گؤز ياشيميز محو اولونسا سيلمه دن
بو دونيادان گئتسك سني گؤرمه دن

باغيشلاما باغيشلاما بيزلري



گؤزلرينين قاراسينا قوربانام

آدديمينا دويون دوشوب اوره ييم
سنه چاتماق داييم اولوب ديله ييم
گره ييم سن آي سئوگيليم گره ييم

گؤزلرينين قاراسينا قوربانام

اوزاق گزيب باغريمي قان ائيله مه
سس سيز گزيب حزين حزين اينله مه
ايسته ميرم !  ايسته ميرم ! سؤيله مه

گؤزلرينين قاراسينا قوربانام

بابك دؤزمز بو درده ، بو هيجرانا
سئوه سئوه كؤچوب گليب جهانا

قوي بو سؤزوم تئز ياييلسين هر يانا
گؤزلرينين قاراسينا قوربانام



داغلار

قايالاري اوجا اوجا
آتام ، آنام ، جانيم داغلار

من گليرم قوينونوزا
آتام ، آنام ، جانيم داغلار

اوشاقليغيم قاليب سيزده
عاشيقيندا ، سازدا ، سؤزده

لاله بيتير يئنه دوزده
آتام ، آنام ، جانيم داغلار

آز قالميشدي ائليم دانا
بيرده گلديم يانا يانا

قوي باش قويوم من قوينونا
آتام ، آنام ، جانيم داغلار

قالان داغ دير ، دره سي دير
ابدي ليك نغمه سي دير
بابك داغلار نوه سي دير
آتام ، آنام ، جانيم داغلار



بيلميرم هه دئيه يوخسا يوخ دئيه

بير گؤزله وورولموشام آي آللاه
بيلميرم هه دئيه يوخسا يوخ دئيه

يانيلميشام ، قوورولموشام آي آللاه
بيلميرم هه دئيه يوخسا يوخ دئيه

عشقين سسين سؤزلرينده آنلاديم
دوداغينين ايزلرينده آنلاديم

من دونيامي گؤزلرينده آنلاديم
بيلميرم هه دئيه يوخسا يوخ دئيه

گؤروشمه ميش حئيران قالديم اوزونه
سونرا دوشدو گؤزو منيم گؤزومه
قوربان اولوم صؤحبتينه ، سؤزونه
بيلميرم هه دئيه يوخسا يوخ دئيه

نغمه نغمه اؤتدو آييم ، ايللريم
يئل توخوندو پرپر اولدو گوللريم

مني خوشبخت ائدن اينجه دلبريم
بيلميرم هه دئيه يوخسا يوخ دئيه

بير گؤزلدير گؤزلليكده سايي يوخ
بير كامان دير هارايي يوخ ، هايي يوخ

وورغونلوقدا بابكين هئچ تايي يوخ
بيلميرم هه دئيه يوخسا يوخ دئيه ...



ساوالان

كؤنلوم گزر اوردا قوشا
گونو گونله وئرر باشا

ياشا داغيم مين ايل ياشا
شهرتليم شانليم ساوالان

او بيزلري ائولاد سانيب
يادلار اؤنونده دايانيب

سئوه ـ سئوه اودا يانيب
شهرتليم شانليم ساوالان

گؤزلليكده يوخدور تايى
عرشه چاتار هاراى ـ هايى
عؤمور گونون يوخدور سايى

شهرتليم شانليم ساوالان

بابك دولان او داغلارى
عبادت ائت اوجاغلاري
قارشيلايار قوناقلارى

شهرتليم شانليم ساوالان



هله ده ...
عزيز قارداشيم رحمتليك سهند افشاري يه 

هله ده او گؤزلر منيم چون دنيز
هله دوننلرده ياشار ”ايكيميز“

سن منسيز
من كيمسه سيز
گزيريك هله ...
كوچه ميز سنسيز
تبريزيم سنسيز

هر نه ييم سنسيز

بير آدديم اوزاقدا
دايانميسان سن

سون گؤروش اولدو
بو آخشام بيزه

اوزاقلار حاليما 
يامان اوخشايير

اؤتوشن آيلاريم 
ايللريم سنسيز



بير آدديم اوزاقدا
ايتيب گؤزومدن

هارا گئتدين بوردان تله سيك آي دوست ؟
بير آدديم اوزاقدا
اوره ييم چيرپير
اوره ييم الينده 
اللريم سنسيز

هله ده سنسيزم
هله ده سنسيز

اللريم ـ قوللاريم
گؤزلريم سنسيز

هر گئجه گؤردويوم 
رؤيالار سنسيز
تبريزيم سنسيز
وطنيم سنسيز

هر نه ييم 
هر نه ييم

هر نه ييم سنسيز ...



هامي سني گزير

بوتون دووارلارا 
اعلان ووروبلار

بوتون سايت لاردا 
شكيلين واردير ...

تابلولار هاميسي سندن يازيرلار
خبرلر هاميسي سني دئييرلر ...
اينسانلار هاميسي سني گزيرلر

قوشلاردا ،
ايت لرده ،

پوليس لرده ...
هامي سني گزير
هاميسي سني ...

دئييرلر : «شهرده بير قيز ايتيب دير !!!»
بيلميرلر

سن منيم اوره ييمده سن !...



يازاجاغام

يازاجاغام
بوتون كاغاذلارا 
يازاجاغام سني

آغ آپ آغ دووارلارا 
قان قيرميزي ائسپري لرله

بلكه ده بير آز قانيملا
يازاجاغام سني

آشيق لارين سازلارينا
پوليس لرين اونيفورمونا

گلين لرين پالتارينا
يازاجاغام سني



خزرين ساحيلينده كي قوملارا
مئشه لره – باغلارا

سني آغاج آغاج يازاجاغام
قان قيرميزي ائسپري لرله

بير آزدا قانيملا
يازاجاغام سني ...

شوشه لره ،
تابلولارا 

سني يازاجاغام
صاباحا دوغرو گئدن

كؤرپه حياتيما ...
سني يازاجاغام
سهند ساياغي

يانيميزدان اؤتن آنلارا
بوتون مزار داشلارينا
سئونلرين گؤز ياشينا

يازاجاغام سني .

اوخودوغوم ماهني لارا
سني كيتاب لارين قيراغينا
سني مكتوبلارا يازاجاغام

سني هر يئرده
هر يئره يازاجاغام ،

سني ...
يازاجاغام !...



سني سئومك

هر نه دئسم آدين سوزر سؤزومدن
دامجي دامجي آخان سن سن گؤزومدن

قاچيرتميسان سن اؤزومو اؤزومدن
سني سئومك گؤزل ايميش هر ندن

طالعيمه دولاشميشدير تئللرين
اللريمده غنچه آچير گوللرين

هاواسيندا بولبول اوخور يئللرين
سني سئومك گؤزل ايميش هر ندن

ايلك دفعه بيلمه ديم ملك سن نه سن 
تانري خوشبخت ائدن كيمدي من مي سن ؟

موغاملاردا من گزيرديم تئلده سن
سني سئومك گؤزل ايميش هر ندن

سنه چاتماق مقدس بير ديله ييم
حضوروندا اولماق منيم گره ييم

سنسن منيم موتلولوغوم1 امه ييم
سني سئومك گؤزل ايميش هر ندن

بابكي يوللارا بوراخما گؤزل
بابك سيز هئچ زامان داريخما گؤزل

بابك سئويب سني بوگوندن ازل
سني سئومك گؤزل ايميش هر ندن



ياشادا گرك

اينسانليق ائله مك چتين دن چتين
محبت گؤزلري  ياشادا گرك

اينسانسان ، گل اونوت كدري غمي
ياشاماق ايسته ين ياشادا گرك

گوللرين نازيني تيكانلار چكر
ايتيرن گؤزلرين يوللارا تيكر

آيريليق سا اوستوموزه تئز چؤكر
ياشاماق ايسته ين ياشادا گرك

محبتين نه ايلكي وار نه سونو
محبت دير آدي ، دئييشسه دونو
نادان آيدين دوشوننمز هئچ اونو
ياشاماق ايسته ين ياشادا گرك

زامان گليب دايانمادان كئچه جك
بو دونيادان بابك لرده كؤچه جك
آنجاق دونيا اؤز يولونو سئچه جك
ياشاماق ايسته ين ياشادا گرك ...



من بو يوردون ائولادييام

داغلاريندا گؤزوم قالميش
من بو يوردون ائولادييام

كؤنلوم بوردا مسكن سالميش
من بو يوردون ائولادييام

هم كامانام ، هم ده سازام
مئشه لره قونان يازام

ايسته رم كي هر آن يازام
من بو يوردون ائولادييام

دونيادا سسله نر آديم
مني سئور دوستلا ياديم
وطن منيم تكجه آنديم 

من بو يوردون ائولادييام ...



گؤزل

ساچلارين گئجه نين
ان شيرين چاغى
گؤزلرين خزرى 

اؤزونده بوغار
نفسين قوخويور 
جنت هاواسى

اللرين ، اليمى توتماسى گؤزل !

بير قوجاق چيچك سن 
بير اووج سوسان
ياراما اوخ ووران
ظاليم اووچوسان

هاچان دير منيم له
سن ياد اولموسان

باريشيب ، يانيما گلمه يين گؤزل !

آخارام اولدوز تك
ساچلاريندا من

دولارام گؤزونون
هر دامجى سينا
سينا آى گؤزل
منى سن سينا

سئوگينين دردينه يانماغيم گؤزل !...



سن

دنيزلر ايلهامين
آلار گؤزوندن

طوفانلار بوغولار
سنين تئلينده

عطريني اوخشايار
گول ده ، چيچك ده ؛

نغمه لر بسله نر دوداقلاريندا ...

باخيشين 
آغليمي باشيمدان قووار

اللريم الينده
سوسار ، لال اولار
كؤنلومده دايانار
 سني گؤرنده

نئييله ييم يانيندا چوخ يازيغام من !...

شعريمده سنين چون
ان آلچاق يازي

كلمه لر اوتانار سندن دئينده !...

قلم لر كاغيذدان
اعتيراف آلار

آدين اوزه چيخاندا كاغيذ باغيرار ...

هر نه يين قايناغي
بير آزجا سنده

بو دونيا منيم چون
سندن باشلانير

ـ سئويرم ـ  سؤزونو 
قاتاندا سؤزه

اؤزومده ، دونيامدا سنده قورتارير !!!...  



آيريليق دمي

آيريليق دمينده توتوب اليمدن
گئتمه يي يوللارا ياساق ائله دين
گؤزلرين جوشوردو لپه لر كيمي
بير داها قالماغي مندن ديله دين

آيريليق دمينده بير آخشام چاغي
گونش دنيزده باتيب ايتيردي
اللرين اليمده اؤنومده دوروب

بو گؤروش دئمه لي بوردا بيتيردي

آيريليق دمينده قاييق لارلا من
گئديرديك دوم دورو سولارا باتاق
ساحيلده دايانميش سنين هئيكلين

آيريليق دردينه اولموشدو ياتاق

آه ايندي نه دئييم ، نه دئييم گولوم
اللريم اليندن هله دويمايير

قارقيش فلكين چولاق الينه
بيزلري گؤروشه آرتيق قويمايير

آيريليق دمي دير ، داريخما دورنام
گؤروش دور يازيلان باش يازيميزا

اللريم الينه توخونار يئنه
فلك اويناياجاق هر سازيميزا ...



آتام
( بياد شهيد مردان جاويدان )

سنى سئوه جه يم 
آتام هر زامان

سنى آنلاياجاغام 
دارماداغين رؤيالاريمدا

سنى... 
آتام... 

سنسيز هئچ گوللرده آچيلمادى يازدا
قوشلاردا لال اولدو گئتدييين گوندن

آتام... 
او گوندن
بايراملار

گليب ده اؤتسه
دونيانين اوزونده تبسم بيتسه

لاپ بئله سئوينجدن 
لاله لر گولسه

سنسيز گولمه ميشم
هئچ زامان ،

آتام. ... 



نازلي ياريم

دوداقلاري سوت قوخوسو
قاشلاري ياي نازلي ياريم

قارا گؤزون جانلار آلار
منيم نازلي دوزلو ياريم 

اوره ييمده آليشان سن
حزين حزين دانيشان سن

كوسوب همده باريشان سن
منيم نازلي دوزلو ياريم

جنتيم وار قوجاغيندا
دونيانين دؤرت بوجاغيندا

ان مقدس اوجاغيندا
ياشار منيم نازلي ياريم

ياناقلاري آل لاله دير
ساچلاري گور شلاله دير
هئچ بيلميرم نه ناله دير
ائدير منيم نازلي ياريم 

اللرينده دونيام قالميش
شيرين آرزيم سؤزوم قالميش

ائله مني درده سالميش
اوزاقليقلا نازلي ياريم

بابك گؤروب سئودي سني
گل تامارزي قويما مني
هم وطني ، هم ده مني
سئور منيم نازلي ياريم



سنى سئويرم

سنى سئومك 
هر ندن گؤزل

يازديغيم شعيرلردن
اوخودوغوم سطيرلردن 

تام چالديغيم هاوالاردان گؤزل

گؤزلرينه باخيرام
كؤنلونه جومورام

دونيامى ايتيريرم سنده
سونرادا بير كورپه كيمى

يالنيز سنى باغيريرام
سنى دوشونورم

تكجه ...
سنى سئويرم !!!...



آخشاملار ...

گونشي اؤزونده بوغوردو دنيز
ساحيلي بيزلره پاي وئردي دنيز

نسيم لر قوينوندا گؤروشوردوك بيز
آخشاملار آخشاملار گؤزل آخشاملار ...

قاييق لار سولارلا اويناشيرديلار
دالغالار ساحيله ياناشيرديلار
دورنالار بيزلرله آنلاشيرديلار

آخشاملار آخشاملار گؤزل آخشاملار ...

آيريليق وورموشدو كؤنلومه داغي
الين اليمده يدي او آخشام چاغي
گؤزلريم سئچميردي قاراني آغي

آخشاملار آخشاملار گؤزل آخشاملار ...

ووصاليميز باردا وئردي او آخشام
اللريميز گول ده دردي او آخشام
ساچلاريني يئللر هؤردو او آخشام

آخشاملار آخشاملار گؤزل آخشاملار ...



آي داغ

يئنه ده گلميشم دوغما يوردوما
گلميشم قوينونا گلميشم آي داغ
خياللار جانيمي يانديرير ياخير

سارميشام بوينونا قولومو آي داغ

دون گلميشديم كؤنلوم سندن آسيلا
دوزمك اولمور بير آينانين كاسينا
بو گون بوردا خاطيره لر ياسينا

گلميشم قوينونا گلميشم آي داغ

قوينوندا ياتيبدير ايگيدلر ار لر
قان تره باتيبدير ايگيدلر ار لر
اؤز يوردونو آتماز ايگيدلر ار لر

گلميشم قوينونا گلميشم آي داغ

گلمه ييمه چوخ سئويندي بوداقلار
گئدنده گؤز ياشي تؤكدو بولاقلار
بابك سيزدن آيري گزمز آ داغلار
گلميشم قوينونا گلميشم آي داغ



گل آليشاق ...

گل آليشاق بير پاپريزا
درين درين خيال كيمي
گل ياناشاق ساحيللره

جوشغون دلي سئللر كيمي
گل يوللاري پايلاشاق بيز
گونش قدر يولا دوشك
گل اونوداق حسرتلري
درديميزي داغا دئيك

گل بير داها كؤچك بوردان
اوزاقلاردان بير سس گلير

گل بير داها آديملاياق
خياللاري 

گئجه گئجه
وطن دئيك هر يئته نه
آنا دئيك هر بير اووج

تورپراق ساياق
مشئه لره

گل بير داها كؤچك بوردان
گل بير داها ...



من دونيادا اولماياندا ...

كوسوب گئتسن ، گلجكسن
سن هر نه يي بيله جكسن
منسيز سنده اؤله جكسن 

من دونيادا اولماياندا ...

مني باشدان آتانمازسان
بير گون راحات ياتانمازسان
سونرا گليب چاتانمازسان

من دونيادا اولماياندا ...

من نه دئديم آنانمادين
بو سئوگي يه اينانمادين
بلكه بوردا دايانمادين

من دونيادا اولماياندا ...



دونن گلديك بيز اوز اوزه
دئمك اوندا گلديك گؤزه
دونيا ماهني قوشار بيزه
من دونيادا اولماياندا ...

بلكه داها گلنمه ديم
گؤز ياشيني سيلنمه ديم

دردلريني بيلنمه ديم
من دونيادا اولماياندا ...

قوي آختارسين گؤزوم سني
يوخولاردا گزيم سني
اوره يمه يازيم سني

من دونيادا اولماياندا ...

شيرين چاغلار اؤتوشدو تئز
يانيب سونرا اولموشوق كؤز

دئمه : ” نه آز ياشاديق بيز !“
من دونيادا اولماياندا ...

منسيز موتلو اولسون يولون
ايستي اللر توتسون قولون
عهدينيزه صاديق اولون
من دونيادا اولماياندا ...



اوشوتدو مني

بير آز سويوق ايدي بير آ ز دومانلي
سكوتلو ديللري اوشوتدو مني
آختارديم ساحيلده آياق ايزيني
او قوملو گوللري اوشوتدو مني

 
آرتيق چوخ گئج ايدي گون ده باتيردي

قاييق لار ساحيلده قوما باتيردي
تك ايديم ، كؤنلومده بير قيز ياتيردي

او قيزين اللري اوشوتدو مني
 

آه ! ايندي هارداسان ، هارداسان گولوم ؟
آغزيمدا اود اولوب آليشير ديليم

چتين دير آيريليق ، آسان دير اؤلوم
سنسيزليك ايللري اوشوتدو مني

 
بير آز گون باتان ايدي بير آ ز جان يانان
يالانميش او سؤز لر ، يالانميش يالان

او گئتدي اوره ييم اولدو دا تالان
دنيزين يئللري اوشوتدو مني

 
دنيزين سسينه هاي وئرديم او آن
اؤزومو سولارا پاى وئرديم او آن

جان وئرديم ، پاى وئرديم ، هاي وئرديم او آن
دالغالي سئللري  اوشوتدو مني ... 




